24:1-27:13    HUKUMU YA MWISHO NA WOKOVU

Hukumu juu ya mataifa mbalimbali ya wakati ule zinamwongoza nabii azingatie hukumu kuu ya mwisho ambayo Mungu ataileta juu ya ulimwengu. Kama kawaida, nabii anachukua mifano yake katika ulimwengu wa wakati wake, na mataifa anayoyataja ni yale aliyoyajua, lakini kanuni za hukumu na wokovu anazoonyesha ni zile za Mungu asiyebadilika. Zitapata ukamilifu wake katika ushindi mkuu wa Mungu hapo mwisho wa historia ya ulimwengu.

Huzuni kwa wengine, na furaha kwa wengine (24:1-25:12)

Mungu anapowahukumu wenye dhambi, hatofautishi kutokana na hali au cheo. Wote waliomwasi Mungu na kudharau sheria yake wataadhibiwa (24:1-5).
Watakuwepo watu wachache tu watakaosalia (6). Alama kuu ya ulimwengu ambapo hapo awali watu waliishi kwa anasa na kujifurahisha wenyewe tu, itakuwa hali ya kutokuwepo furaha yo yote (7-11). Watu wa pekee watakaohifadhiwa katika hukumu hiyo ya kila mahali watakuwa wale wachache tu waliokuwa waaminifu kwa Mungu. Wao wanafananishwa na zabibu chache zilizoachwa hapa na pale baada ya mavuno (12-13).
Kisha mabaki hayo yatamsifu Mungu kwa wokovu wake. Nabii anapata shida kushiriki mawazo yao ya furaha, kwa sababu yeye anafikiri habari za wenye dhambi walioko karibu naye, na hivyo anatabiri adhabu yao ya kutisha (14-16). Haitakuwepo njia ya kukwepa siku ile ya hukumu. Dunia itayumbayumba na kuanguka chini ya uzito wa dhambi zake (17-20).
Heshima na vyeo vya juu havitaweza kuwaokoa watu waliomwasi Mungu. Watawala wa mataifa watafungwa pamoja kama wafungwa katika gereza lililojaa mno hapo wakingojea hukumu yao ya mwisho (21-22). Baada ya kuwaondoa wenye dhambi wote, Mungu atatawala katika utukufu unaoshangaza mno, hata jua na mwezi vitaonekana kana kwamba havina nuru, vikilinganishwa na nuru hiyo (23).
Nabii akikumbushwa ushindi huo mkubwa na utukufu wa Mungu, anapaza sauti katika wimbo wa sifa kwa kumwimbia Yeye ambaye matendo yake makuu ya mwisho yamepangwa tangu mwanzo. Watu watakapomwona Mungu akiharibu vitu ambavyo wao walivijenga kwa kiburi chao, watageuka na kumsifu Yeye (25:1-3). Mungu atawapa watu wanaoteswa nafuu, naye atawanyamazisha watesi wao wanaojisifu (4-5).
Kisha Mungu atasherehekea ushindi wake kwa karamu kubwa kabisa ambapo dalili zote za majonzi na huzuni zitaondolewa na uwezekano wote wa kifo utakuwa umeondolewa mpaka milele (6-8). Watu wa Mungu watafurahia wokovu wake (9), lakini maadui zake wataaibishwa na kuangamizwa. Kujisifu kwao hakutawaokoa, na mafanikio yao yenye ujanja yatakwisha katika uharibifu (10-12).
Ushindi wa mwisho wa watu wamchao Mungu (26:1-27:1)

Baada ya kubomoa jiji llilojengwa na wanadamu (maana yake, mwenendo mbaya wa watu wasiomjali Mungu; 25:2), Mungu atajenga jiji lake mwenyewe kwa ajili ya wenye haki. Ni makao ya milele kwa watu wote ambao katika maisha yao wamejizoeza amani ile ya Mungu inayotokana na kumtegemea Yeye katika kila jambo (26:1-3). Wale wanaomtegemea Yeye wana msimamo imara wenye usalama; lakini wale wanaojitegemea wenyewe watapinduliwa na kuangamizwa. Jiji la Mungu litadumu hata milele, lakini jiji la wanadamu litabomolewa na kupondwa mpaka yatakaposalia mavumbi tu yatakayokanyagwa na watu (4-6).
Watu wamchao Mungu hutamani kumjua Yeye na njia zake zaidi na zaidi, ili waweze kuishi katika haki kadiri ya maagizo yake. Wanapenda hata watu wengine wapate ujuzi huo, kwa sababu watu wakimjua Mungu tu, watajua yaliyo ya haki na kweli (7-9). Watu wasiomjali Mungu hawamjui Yeye, na hivyo hawawezi kuishi kwa unyofu (10-11). Wenye haki wanajua kwamba Mungu anawaangalia, nao wanaitikia kuwa waaminifu kwake, ingawa wanateswa na kuudhiwa na maadui zao (12-13). Siku moja watakuwa na amani watesi wao watakapoangamizwa. Siku ile idadi ya watu wamchao Mungu kweli itazidi, na baraka kubwa itakuwepo nchini kote (14-15).
Wakati huo waamini wanakumbuka jinsi walivyomlilia Mungu katika shida zao, lakini kwa shida zao zote ilionekana kama hawakupata jibu la kuridhisha. Bidii yao yote na matumaini yao hayakutimizwa. Wanafananishwa na mwanamke wakati wa utungu wa kuzaa, lakini bila ya kupata mtoto. Waaminifu wengi wamekufa bila ya kuona ushindi wo wote (16-18). Ushindi wao utakuwa wakati ujao, ambapo miili yao itafufuliwa kwa ushindi na shangwe kuu (19).
Watu wa Mungu hawana haja ya kuogopa ghadhabu yake, kwa sababu Yeye atawalinda siku ile atakapotekeleza hukumu yake juu ya ulimwengu wa wenye dhambi (20-21). Kinyume chake maadui zake, ambao hapa wanafananishwa na viumbe vikali vya kutisha, watateswa kwa adhabu yake ya kifo (27:1).
Kifungo cha aibu na kurudi kwa shangwe (27:2-13)

Tangu mwanzo wake, Israeli lilikuwa taifa lililoteuliwa na Mungu. Mungu anafananisha taifa hilo na shamba zuri la mizabibu ambalo Yeye mwenyewe analitunza na kulilinda daima (2-3). Maadui zake wanafananishwa na miiba na mibigili ambayo Yeye mwenyewe ataichoma moto, isipokuwa watatubu na kutafuta msamaha wake (4-5). Kinyume chake taifa la Israeli litastawi kama mti mkubwa na kutoa baraka kwa ulimwengu wote (6).
Lakini kabla ya kutokea mambo hayo, Mungu hana budi kushughulika na Israeli kwa sababu ya dhambi zake. Taifa hilo katika falme zake mbili za kaskazini na kusini, halina budi kuadhibiwa na Mungu kwa sababu lilimwacha Yeye na kuitumikia miungu ya kigeni ya majirani zake. Mungu hawaadhibu watu wake vikali kama atakavyowaadhibu maadui zao. Mataifa yale atayaangamiza kabisa, lakini watu wake atawapeleka kifungoni tu, ili baada ya kuondolewa dhambi zao, waweze kurudi katika nchi yao tena (7-9).
Kuharibiwa kwa nchi yao ni adhabu ya haki ambayo Mungu hana budi kuileta juu ya watu wake waliomwasi (10-11). Lakini adhabu yao itakapofikia kikomo chake, watakusanywa tena kutoka nchi nyingi na kurudishwa katika nchi yao, kama vile nafaka zinavyokusanywa baada ya kupigwa pigwa wakati wa mavuno (12-13).
